
KUALA LUMPUR: Beberapa pemimpin Pusat dan Selangor yang melawat kawasan 
yang terbabit dengan pergaduhan di Petaling Jaya minggu lalu mendapati 
masalah perumahan dan kemudahan asas di situ perlu diberi perhatian 
segera. 

Menteri Kerja Raya, Datuk Seri S Samy Vellu, berkata beliau telah 
memberi taklimat kepada Menteri Besar Selangor, Datuk Seri Dr Mohamed Khir 
Toyo, sepanjang lawatan menteri-menteri Kabinet ke Kampung Medan dan 
kawasan sekitarnya di Jalan Klang Lama di sini, Rabu lalu. 

"Kami bertukar-tukar maklumat mengenai keperluan penduduk terbabit. 
Menteri Besar sememangnya sedar mengenai masalah berkenaan dan sudah 
mengambil langkah perlu," katanya di sini, semalam. 

Menteri Kabinet lain yang melawat Kampung Medan ialah Menteri Perumahan 

dan Kerajaan Tempatan, Datuk Seri Ong Ka Ting, dan Menteri Perpaduan 
Negara dan Pembangunan Masyarakat, Datuk Dr Siti Zaharah Sulaiman. 

Lawatan itu diadakan atas arahan Kabinet berikutan kejadian pergaduhan 
antara dua kumpulan penduduk di Kampung Desaria dan kawasan sekitarnya, 
termasuk Kampung Medan di Jalan Klang Lama pada 8 Mac lalu yang 
mengakibatkan enam terbunuh dan lebih 40 orang cedera. 

"Hasil pemerhatian kami dalam lawatan itu ialah keadaan infrastruktur 
dan suasana kehidupan yang teruk dan saya menggesa agar kawasan itu 
dibersihkan dan disediakan infrastruktur yang lebih baik," katanya. 

Samy Vellu berkata, operasi pembersihan di kawasan berkenaan akan 
dilaksanakan secepat mungkin. 

Beliau berkata, ketika melawat ke rumah panjang KTM di Kampung Medan, 
menteri-menteri itu mendapati ada banyak kerja yang perlu dilakukan bagi 
memberikan suasana kehidupan yang lebih baik dan selamat kepada penduduk. 

Samy Vellu berkata, Dr Mohamed Khir sudah memaklumkan kepada beliau 
beberapa langkah pemulihan akan diambil untuk menangani masalah yang 
dihadapi penduduk Melayu dan India di kawasan terbabit. - Bernama 

